
TAJUK KHUTBAH: MENGASIHI DIRI DENGAN AKHLAK MULIA
Muslimin yang dirahmati Allah,

MARILAH kita bertagwa kehadrat Allah Subhanahu Wata'ala dengan sebenar-benar taqwa,
dengan melaksanakan segala perintahNya dan menjauhi segala laranganNya iaitu mentaati Allah
dan rasulNya. Berpegang teguh dengan ajaran Al-Qur’an dan mengikuti sunah Rasulullah
Sallallahu Alaihi Wassallam. Mudah-mudahan kita menjadi insan yang berjaya, selamat dan
bahagia di dunia dan juga di akhirat.

Jemaah yang dirahmati Allah,

Allah Subbanahu Wata'ala telah mengutus kepada kita penghulu dan penutup sekalian nabi dan
rasul Nabi Muhammad Sallallahu Alaihi Wassallam. Baginda diutus adalah untuk membawa
rahmat dan kesejahteraan bagi seluruh alam. Baginda juga diutus untuk mengajar dan menjadi
contoh teladan kepada kita umatnya akhlak-akhlak yang mulia. Daripada Abu Hurairah
Radiallahu Anhu, Rasulullah Sallallahu Alaihi Wassallam: Sesungguhnya aku diutus untuk
menyempurnakan semulia-mulia akhlak. -

Justeru sebagai umat Islam, akhlak mulia yang ada pada diri baginda Rasulullah Sallallahu Alaihi
Wassallam seperti sifat jujur, amanah, ikhlas, bertimbang rasa, berani kerana benar hendaklah
dijadikan sebagai suluh dan pakaian kita agar berjaya dalam kehidupan di dunia dan juga di
akhirat. Perihal berpegang kuat kepada nilai-nilai akhlak mulia ini, Kebawah Duli Yang Maha
Mulia Paduka Seri Baginda Sultan dan Yang Di-Pertuan Negara Brunei Darussalam telah bertitah
sempena menyambut tahun baru hijrah 1442 mengenai:

“Sangat mustahak bagi umat Islam untuk berpegang kuat kepada nilai-nilai akhlak yang

dimiliki oleh Nabi Sallallahu Alaihi Wassalam dan para sahabat baginda. Adapun akhlak
teragung Nabi Muhammad Sallallahu Alaihi Wassallam ialah Al-Qur’an, dalam makna,
semua ajaran Al-Qur’an itu adalah cara hidup baginda yang wajib dicontohi dan diikut
oleh seluruh umat.” Demikian titah baginda.

